З А П И С Н И К
oд педесет и втората седница на Советот на Општина Богданци

одржана на 28.09.2012 година 
Седницата се одржа во просториите на Општина Богданци, со почеток во 13.00 часот.

 На седницата присуствуваа 11 (единаесет) члена на Советот на Општина Богданци од вкупно 11 (единаесет) и тоа: Душко Енџекчев - претседател, Катерина Чрчева, Мито Манолев, Тони Такашманов, Санда Шуклева, Блаже Шапов, Зоран Пеев, Горан Сламков, Илија Карагошев, Ристо Шабанов и Драгица Ѓавочанова.
На седницата присуствувааше и Марјан Пеев од општинската администрација.
За записничар на седницата беше одредена Венера Зелева.

Претседателот на Советот откако констатира дека има кворум за работа и одлучување на Советот ја отвори седницата и ги праша советниците дали имаат забелешки по записникот од 51–та седница.

За збор се јави Ристо Шабанов кој побара во записникот по дискусијата од точка 4 во неговото излагање да се додадат зборовите „ и истата парцела ќе биде продадена“.

Зоран Пеев  истакна дека ќе биде воздржан по записникот бидејќи не биле опфатени сите дискусии, а со тоа се губела смислата и не бил целосен записникот. Но во секој случај постоеле и снимени материјали од седницата, ако било потребно да се види кој советник колку бил активен тоа можело да се види и од снимените материјали. 

Бидејќи никој не се јави за збор се премина на гласање по Записникот од 51-та седница на Советот на општината заедно со подолнувањето од Ристо Шабанов. Записникот од 51-та седница со дополнувањето од Ристо Шабанов се усвои со 10 (десет) гласа „За“ и 1 (еден) глас „Воздржан“ (Зоран Пеев).

Претседателот за работа на седницата го предложи следниот 
ДНЕВЕН РЕД
1. Предлог-Одлука за утврдување на приоритет на проект за изградба на улици во с. Селемли;

2. Предлог-Одлука за давање согласност за намената на инвестицијата и за обезбедените средства за реализација;

3. Предлог-Одлука за обезбедување на финансиска помош во материјални средства за опожарените семејства во Стојаково.

Претседателот отвори дискусија по предложениот дневен ред.
За збор се јави Тони Ткашманов кој побара како точка 4 да се стави на дневен ред „Разгледување на иницијатива од Здружението на Акционери МЛАЗ 2012 за промена на раководството на АД МЛАЗ“.
Илија Крагошев предложи во дневниот ред да се додаде и точката која е предложена од страна на советниците, а се однесува на „Разгледување на активностите на Градоначалникот на Општина Богданци за санирање на настанатата штета при опожарувањето на двете куќи во Стојаково“. 
Претседателот рече дека предложената точка 3 е предложена од Градоначалникот н аопштината и смета дека се однесува за иста работа.

Илија Крагошев рече дека предложената одлука била едно, а нивното барање било за преземените активности на градоначалникот.

Бидејќи никој друг не се јави за збор се премина на усвојување по предложениот дневен ред со предлозите за дополнување од Тони Такашманов и Илија Карагошев. Дневниот ред се усвои со 11 (единаесет) гласа „За“.

Се премина на работа по усвоениот дневен ред и тоа: 
1. Предлог-Одлука за утврдување на приоритет на проект за изградба на улици во с. Селемли;

2. Предлог-Одлука за давање согласност за намената на инвестицијата и за обезбедените средства за реализација;

3. Предлог-Одлука за обезбедување на финансиска помош во материјални средства за опожарените семејства во Стојаково.

4. Разгледување на иницијатива од Здружението на Акционери МЛАЗ 2012 за промена на раководството на АД МЛАЗ;

5. Разгледување на активностите на Градоначалникот на Општина Богданци за санирање на настанатата штета при опожарувањето на двете куќи во Стојаково.
  Точка 1. Предлог-Одлука за утврдување на приоритет на проект за изградба на улици во с. Селемли
Претседателот на Советот отвори дискусија по предложената одлука и  најпрво му даде збор на Марјан Пеев од општинската администрација да даде образложение по истата.

Марјан Пеев образложи дека оваа одлука е потребна како еден од документите кои се доставуваат при аплицирање за одреден проект и дека согласно јавниот повик за доставување на барања за користење на средства од Програмата за финансиска поддршка  на руралниот развој за 2012 година, општина Богданци ќе учествува со проектот „Изградба на улици во с. Селемли“.
Илија Карагошев истакна дека секое населено место во однос на уредувањето на комуналната инфраструктура би требало да го доживее она што се случува во Селемли. Но сепак смета дека треба да се води сметка за тоа што најпрво би се реализирало и  бидејќи во овој случај во Селемли нема изградено канализација, па  доколку во иднина дојде до нејзина реализација ќе треба да се врши ископ на улицата.

Зоран Пеев ја поддржа дискусијата на Илија Карагошев и тој исто така истакна дека најпрво треба да се реализираат некои други активности па потоа да се асфалтира улицата со цел да не дојде до ископ на улицата. Тој праша колку е реална апликацијата за проектот  и колкку поени се очекува да се добие по истата.

Марјан Пеев истакна дека тој не е запознат со подетални информации околку апликациите, но доколку сака може да добие писмен одговор.

Мито Манолев праша ако овој проект во моментов бил прв на приоритетната скала, тогаш кои се другите проекти кои следуваат по него.

Блаже Шапов го поддржува Мито Манолев и  рече дека би требало да се прашат најпрво граѓаните кои се нивните приоритети, да се оди постепено и по ред со реализација на приоритетите.
Душко Енџекчев рече дека оваа одлука е како еден од потребните документи и се аплицира по конкретен оглас.

Зоран  Пеев истакна дека пред извесно време Советот донесе правилник за организирање на форуми на граѓаните и смета дека во иднина треба да се користат овие форуми со цел да граѓаните сами да ги утврдуваат приоритетите.

Катерина Чрчева  рече дека стандардно се донесуваат вакви одлуки за  давање приоритет на одредени проекти со цал поднесување на апликации, но сепак смета дека советниците треба да добијат повеќе информации со цел да може правилно да одлучат. Смета дека администрацијата треба навремено да си ги заврши обврските и да ги достави во  предвидениот рок материјалите до Советот. Бидејќи беше истакнато дека се работи за оглас кој излегол неодамна, праша од која дата е излезен огласот, како е определена вредноста на проектот и што подразбира изградбата опфатена со проектот.

Душко Енџекчев рече дека забелешките се во ред и дека нема подетални информации, само тоа дека последен рок за прием на апликации по огласот е 01.10.2012 година.

Бидејќи никој друг не се јави за збор се премина на гласање по предложената одлука. Одлуката за утврдување на приоритет на проект за изградба на улици во с. Селемли се усвои со 11 (единаесет) гласа „За“.

Точка 2. Предлог-Одлука за давање согласност за намената на инвестицијата и за обезбедените средства за реализација
Претседателот на Советот рече дека материјалот по оваа точка го имаат добиено со решението за свикување на седницата и дека најпрво образложение ќе даде Марјан Пеев. Потоа отвори дискусија. 
Марјан Пеев рече дека  истото образложение од претходната одлука се однесуваа и на оваа одлука. 

Бидејќи никој не се јави за збор се премина на гласање по Одлуката за давање согласност за намената на инвестицијата и за обезбедените средства за реализација. Одлуката се донесе со 11 (единаесет) гласа „За“. 
Точка 3. Предлог-Одлука за обезбедување на финансиска помош во материјални средства за опожарените семејства во Стојаково
Претседателот на Советот рече дека материјалот по оваа точка го имаат добиено со решението за свикување на седницат. Потоа отвори дискусија. 

За збор се јави Илија Карагошев кој рече дека оваа одлука ја разбира како обврска на Градоначалникот по барање за финансиска помош од настраданите семејства и смета дека определните средства се малку за настанатата штета. Тој исто така истакна дека и двете семејства треба да добијат по иста вредност на помош,  а не како што е предложено. МЗ во Стојаково спровела акција за собирање на финансиски средства за помош на настраданите семејства и тие средтсвата ги собирале заедно и за двете семејства и ги поделиле подеднакво. Смета дека доколку општината нема доволно средства, потребно е веќе предложените финансиски средства да се поделат подеднакво и на двете фамилии.
Зоран Пеев рече дека Илија Карагошев е запознат подобро со овој случај и го поддржа неговиот предлог. Тој исто така го предложи истото, односно доколку нема средства да се подели вкупната сума на двете семејстав подеднакво.

Претседателот рече дека нема доволно информации во однос на предложената одлука, бидејќи не е присутен градоначалникот на седницата и незнае дали општината располага со поголема висина на средства лкои може да се одделат за оваа намена. Тој даде 5 минути пауза со цел да исконтактираат со општинските служби и дали би можел Градоначалникот да стигне на седницата со цел да се изјасни дали ги прифаќа предлозите на советниците.
По паузата претседателот рече дека вредноста на средствата кои може да ги обезбеди општината изнесувала како предложената, но бидејќи Градоначалникот не е во можност да стигне навреме, предложи дискусијата по оваа точка, како и по точка 5 од дневниот ред да се одложат за друг ден, односно по наредната точка од дневниот ред да се прекине седницата и да се продолжи кога ќе може да биде присутен Градоначалникот.
Бидејќи никој друг не се јави за збор се премина на изјаснување по предлогот на претседателот. Советниците сите позитивно се изјаснија за да се одложи дискусијата по оваа точка и точка 5 од дневниот ред.

Точка 4. Разгледување на иницијатива од Здружението на Акционери МЛАЗ 2012 за промена на раководството на АД МЛАЗ
Претседателот на Советот рече дека материјалот по оваа точка го имаат добиено непосредно пред почетокот на седницата бидејќи тогаш и бил доставемн. Потоа отвори дискусија. 

За збор се јави Тони Такашманов кој истакна дека барањето е доставено од страна на Здружението на Акционери МЛАЗ 2012 и се бара да се даде морална поддршка на здружението за промена на раководството на АД МЛАЗ.

Илија Карагошев  рече дека крајно е неблагодарно да се дискутира по оваа точка кога нема никакви елементарни податоци за случајот, а и колку Советот има надлежност да одлучува за фирми во приватна сопственост, како што е МЛАЗ. Доколку едната страна има соберено доволно акции за да раководи, таа би требало да го преземе управувањето. Не би можел да се изјасни по оваа точка бидејќи нема Советот таква надлежност.
Зоран Пеев  исто така истакна дека Советот нема таква надлежност да се инволвира во приватниот капитал и да зазема страна. Постојат институции кои се надлежни за таа работа. Тој исто така смета дека неблагодарно е да се меша Советот во овој случај.

Катерина Чрчева истакна дека оваа било само информација со цел да се информирал Советот со случувањата во МЛАЗ.
Илија Карагошев рече дека доколку го прочитаат убаво барањето во последниот дел е нагласено дека баат од Советот да даде поддршка на нивната иницијатива со што јавно ќе застане зад иницијативата на нивното здружение за преземање на управувањето со АД МЛАЗ и нему изгледа како да е само информација.
Претседателот рече дека најдобро е да се донесе некој заклучок со кој што Советот нема да зезема страна, бидејќи постојат инститиции кои се надлежни за решавањето на проблемот. Тој предложи да се донесе следниот Заклучок: „Советот ја разгледа поднесената информација и даде поддршка на преземените иницијативи за што побрза судска разрешница во спорот помеѓу инволвираните страни.“.

Бидејќи немаше други предлози се премина на гласање по предлогот на претседателот на Советот. Заклучокот се усвои со 11 (единаесет) гласа „За“.
Со тоа беше исцрпен дневниот ред и претседателот ја затвори седницата.

Бр. 07 – 1969/1


      

                                Претседател 

28.09.2012 год.

        

  
           на Советот на Општина Богданци

Богданци





                            Душко Енџекчев 

